
Gizentasuna saihesteko, haurrak pisatu eta neurtu egin dituzte Baionan 

Aitor Renteria - BAIONA 

Deus ez da etxeko haurrak baino subjektiboagorik aita-amentzat. Maitasun harreman horrek, ordea, itsukeria ere eragin dezake, haurrak duen arazoa ez ikusteraino. Horrela, harrabotsik eragin gabe, pisua pisuzko arazoa bilakatzera heldu da, anitz handitu delarik gizentasun arazoak dituzten haurren kopurua. Eta preseski pediatrek gai horren gainean argia egin nahi izan zuten atzo Baionako Lauga salan; neurtu egin zituzten hainbat gaztetxo, eta pisatu ere bai. Zer moduz hazten ari diren jakin nahi zuten, arazorik balego errotik erauzten laguntzeko. Izan ere, datuak aski adierazgarriak dira, eta kezkagarriak: 1969. urtean, haurren %3k zituzten gizentasun arazoak; 1996an, %12k; eta 2000. urtean, %16k. 

Atzo Baionan egindako azterketa saioak zapore gazi-geza utzi du. Arazoa larria bada ere, kanpaina burutzeko baliabideak urriak izan dira. Nekez ikus daitezke afixak karriketan, eta informazio orriak ez dira eskola guztietara heldu. Nolanahi ere, haurren gizentasunaren arazoa plazaratu da, eta isiltasun xedarria hautsi. 

Osasun arazoen iturburuari aurre egiteko 

«AEBetako haurren irudiak ikustean harridura sortzen zaigu, baina bilakaera hori ate-joka ari da Europan», zioen atzo Bernard Contrairesek, azterketan parte hartu zuen pediatrak. Aditzera eman zuenez, emendatze kopurua larria da, eta orain deus egiten ez baldin bada, datozen hamarkadetan haurrek izugarrizko osasun arazoak ukanen dituzte. Emendatze kopuruak arrunt handitzen ari dira, gero eta epe laburragoan, eta, pediatren iritziz, beharrezkoa da haurren eta familien jateko ohituretan aldaketak eragitea haurtzarotik. 

Gizartearen bizi-ohituren aldaketak eragin du gizentasunaren arazoa haurrengan. Izan ere, gizartea osotasunean anitzez sedentarioagoa bihurtu da, ariketa fisikoa urria da, jantziak egokiagoak eta berogailuak arruntak. Gorputzak hartzen dituen baino kaloria gutxiago erretzen ditu. 

Horretan telebistak izugarrizko erantzukizuna duela dio Contrairesek. «Etxe anitzetan haurrek telebista aitzinean jaten dute, benetako jatordurik egin gabe». Horrela, haurren jateko ohiturak aldatu dira. Gose direlarik, hozkailura edo armairura joan, eta azukrez beteriko janariak ahoratzen dituzte. Haurrek gero eta oren gehiago pasatzen dituzte telebista aitzinean, eta, ondorioz, kaloriaz beteriko jakiak hartzen dituzte. 

Lau otordu egunean, eta gozoa neurrian 

Pediatrek lehengo ohituretara itzultzea proposatzen dute. «Haurrek lau otordu egin behar dituzte, ogia jan, eta baztertu bixkotxak eta sodak», mintzo zen atzo Bernard Contraires haurrei begira. 

Haurrek gozoa maita dezakete, baina ulertu behar dute ezohiko janaria dela, noizbehinkakoa. «Gaurko haurrek, ordea, galdua dute ohituren iparra janari kontuan. Oilaskoak izterrak dira; arrainak, karratuak; barazkiak, poteetan daude; eta gozokiek, lehengo ogitartekoen lekua hartu dute».Horren guztiaren atzean, interesen gudua latza da. Eta indartsua. Arrangura gero eta sakonagoa da osasun munduan, baina industriaren interesak luze du besoa. Horrela sodak eta azukrez egindako bixkotxak saltzeko makinak sartu ziren ikastetxeetan. Horren kontrako neurriak onarrarazten saiatu zirelarik, Frantziako Senatuan eztabaida latzak izan ziren, industriaren interesak askatasunaren izenean defenditu nahirik. Azkenean onartu zuen Senatuak makinak kentzea, baina gatazkak bere hartan dirau oraindik.Errealitatearen bertze muturrean jendea dago, horien artean haurrak. Familiak zailtasunak ditu platereko azken purrusta ere jaten duen haurra gizen dagoela ikusteko. «Izatez, gizarteak haur gizena haur argala baino begikoago du», zioen atzo Contrairesek. Nolanahi ere, emeki-emeki, kezka ere sortuz doa familiengan. Atzo goizean dozena bat familia izan ziren Baionan azterketa egiten. Arratsean, bertze hainbertze. Bidea urratuz.
